კოვიდ-19-ის პანდემიამ არსებითად შეცვალა სიტუაცია მიგრაციის სფეროში, მოახდინა რა არსებითი ტრანსფორმაცია და მობილობის შეზღუდვა როგორც ქვეყნებს შორის, ისე ქვეყნებს შიგნით. მიგრაციასთან მიმართებაში პანდემიამ გააჩინა კითხვა: ეს არის დროებითი წინაღობა ადამიანთა გლობალური გადაადგილების პროცესში, თუ ეს არის მიგრაციის დასასრული? პანდემიის პირობებში უმუშევრობა ყველგან გაიზარდა. ფირმების დიდ ნაწილს  აღარ აქვს, ან არსებითად შეუმცირდა შემოსავალი და იძულებულნი არიან შეამცირონ მომუშავეთა რაოდენობა. საერთაშორისო სავალუტო ფონდი პროგნოზირებს ეკონომიკის ვარდნას მთელ მსოფლიოში[footnoteRef:1]. შესაბამისად გაიზრდება უმუშევრობა, რაც თავის მხრივ, გამოიწვევს მოთხოვნის შემცირებას იმიგრანტების შრომაზე. კრიზისს გადარჩენილი ფირმები განიცდიან ზეწოლას ადგილობრივი სამუშაო ძალისგან, რათა მათ სამუშაოზე არ მიიღონ მიგრანტები და სამუშაოზე აიყვანონ ადგილობრივი მომუშავეები. ამასთან, მათი დიდი ნაწილი არ არის თანახმა - დასაქმდეს დაბალი კვალიფიკაციის სამუშაოზე, ან გაიაროს სწავლება ახალ სამუშაოზე დასაქმების მიზნით. წინააღმდეგობა სხვადასხვა ხარისხისაა სექტორებისა და კვალიფიკაციის დონის მიხედვით, რამდენადაც მიგრანტები, როგორც წესი, ავსებენ სამუშაო ადგილებს განსაკუთრებით მაღალი კვალიფიკაციის, ან დაბალი კვალიფიკაციის სფეროში. სწორედ ამიტომ, შრომით მიგრანტებზე მოთხოვნა მაინც იქნება. ამასთან, რჩება სექტორები (მაგალითად, სოფლის მეურნეობაში მოსავლის აღება), სადაც მოკლე დროით, მაგრამ დიდი რაოდენობით სამუშაო ძალაა საჭირო. შესაბამისად, აქცენტი გაკეთდება დროებით მოკლევადიან დასაქმებაზე, რომლის ვადის ამოწურვის შემდეგ, მიგრანტები უნდა დაბრუნდნენ სამშობლოში. ეს კი ორგანიზებული შრომითი მიგრაციის მეშვეობით არის შესაძლებელი. ამიტომ მოსალოდნელია სახელმწიფოთაშორისი თანამშრომლობის გაძლიერება დროებითი ცირკულარული და სეზონური შრომითი მიგრაციის, ასევე მაღალკვალიფიციური კვალიფიკაციის სპეციალისტების დასაქმების მიმართულებით. [1:  Gopinath, G. 2020 The great lockdown: Worst economic downturn since the Great Depression. IMFBlog, 14
April. Available from https://blogs.imf.org/2020/04/14/the-great-lockdown-worst-economicdownturn-since-the-great-depression ] 

